
MINUTI

Il-Minuti tal-Laqgħa Nru 11 li saret fl-10 ta’ Mejju 2023 ġew konfermati. 

DISKUSSJONI U APPROVAZZJONI TAR-RAPPORT MAĦRUĠ MILL-KUMITAT PERMANENTI DWAR L-AFFARIJIET TAL-FAMILJA INTITOLAT ‘RAPPORT DWAR L-INFLAZZJONI’

IĊ-CHAIRPERSON (Onor. Carmelo Abela): Ngħaddu għat-tieni item fuq l-aġenda tagħna u ċjoè diskussjoni u approvazzjoni tar-rapport maħruġ mill-Kumitat Permanenti dwar l-Affarijiet tal-Familja ntitolat “Rapport dwar l-Inflazzjoni” li ġie ċċirkolat qabel il-laqgħa u li għandkom kopja tiegħu quddiemkom. 

Nirringrazzja lil Elaine u lil Stephen talli ħadu ħsieb jaħdmu fuq dan ir-rapport. Ovvjament dan ir-rapport huwa miftuħ għad-diskussjoni u għalhekk jekk xi Membri jħossu li jixtiequ jgħaddu xi kummenti fuq il-kontenut tiegħu jew inkella jixtiequ jiddiskutu xi ħaġa minnu, jistgħu jagħmlu dan illum u mbagħad niddeċiedu x’se nagħmlu fuqu. 

Hawn rimarki? L-Onor. Graziella Attard Previ.

ONOR. GRAZIELLA ATTARD PREVI: Jiena tkellimt ma’ Dr Burmingham u għedtilha kemm apprezzajt il-mod ta’ kif ħadmet fuq dan ir-rapport. L-ewwel nett għamlitu tematiku ħafna billi qabdet diversi temi li ħarġu min-numru ta’ laqgħat li kellna, u rnexxielha tgħaqqad dak li qalu d-diversi kelliema li ġew quddiemna, li qalu diversi affarijiet, u li forsi kienu qegħdin jaqblu ma’ xulxin jew li nkella kienu konfliġġenti wkoll. Għaldaqstant xtaqt ngħidilha prosit fuq kif għamlitu ħafna iktar palatable, jiġifieri żgur li x’ħin dak li jkun ikun qiegħed jaqrah japprezza ħafna iktar l-affarijiet li ħarġu minn dawn it-taħditiet. U naħseb li ħarġu affarijiet interessanti ħafna. Hemm ukoll il-konklużjonijiet li nġabru proprju mingħand dawk li taw ir-rakkomandazzjonijiet tagħhom. Issa jkun tajjeb li niddiskutu ftit jekk naqblux magħhom jew le, u naraw jekk irridux inkomplu nżidu magħhom. Grazzi ħafna Dr Burmingham.

IĊ-CHAIRPERSON: Grazzi. Aktar rimarki jew kummenti? Jidher li m’hawnx rimarki. Fil-fatt għandna t-titolu “Rakkomandazzjonijiet tal-Esperti”, jiġifieri aħna mhux qed nagħmlu dawn ir-rakkomandazzjonijiet bħala li huma tagħna imma għandna ġabra ta’ rakkomandazzjonijiet li l-esperti ħassew li kellhom jagħmlu. Issa rridu naraw jekk irridux inżidu mas-section “Rakkomandazzjonijiet tal-Membri tal-Kumitat”. U dik hija xi ħaġa li wieħed jista’ jiddiskuti t-triq ‘il quddiem. Naħseb li r-rakkomandazzjonijiet tal-esperti għandna nħalluhom bħala tali, jiġifieri mhux nagħmluhom tagħna. Nistgħu naqblu magħhom u nistgħu ma naqblux magħhom, però anke b’rispett lejn min ġie hawnhekk u semmiehom, għandna nħalluhom bħala rakkomandazzjonijiet tal-esperti. 

Hemm xi rakkomandazzjonijiet min-naħa tagħna bħala Membri tal-Kumitat li forsi nħossu li għandna nżidu? S’issa kulma għandna huwa studju li juri l-istatistika b’mod ċar b’kampjuni li verament jirrappreżentaw dak li qed jiġi studjat. Dik hija l-proposta li hemm. Ma nafx jekk hawnx xi ħadd li jixtieq jelabora ftit fuq dan il-punt? L-Onor. De Giovanni.

ONOR. KATYA DE GIOVANNI: Jiena kont se nissuġġerixxi l-istess ħaġa. Pereżempju, wieħed mill-istudji li kellna kien dak tal-Caritas. Irridu nkunu ċerti li l-istudji li jiġu ppreżentati fil-Kumitat ikunu studji li fil-verità l-istatistika tagħhom tkun ċara. Nixtieq inżid ukoll li għandna nagħmlu studju – ma nafx jekk jistax ikun hawn fondi għalih – dwar x’jaħsbu n-nies - aħna s’issa rajna x’jaħsbu l-entitajiet – hemm barra fuq l-inflazzjoni. X’inhuma l-affarijiet li jixtiequ li jgħinu l-poplu hemm barra biex jimmitiga l-inflazzoni? S’issa smajna l-esperti imma nissuġġerixxi li jkollna studju li jistaqsi lin-nies x’jaħsbu. 

IĊ-CHAIRPERSON: Grazzi. Aktar kummenti? L-Onor. Albert Buttigieg.

ONOR. ALBERT BUTTIGIEG: Nixtieq niġbed l-attenzjoni dwar l-aħħar studju li sar mill-GWU mal-Alleanza kontra l-Faqar kif ukoll mal-Moviment Graffiti, li naħseb qegħdin jagħtu data aktar riċenti minn dik tal-Caritas u li qegħdin jagħtu stampa ċara dwar is-sitwazzjoni ta’ diversi tipi ta’ familji. U naħseb li jkun tajjeb li naraw ftit ukoll dak l-istudju għax jagħtina stampa iktar attwali tas-sitwazzjoni.

IĊ-CHAIRPERSON: Grazzi. Irrid ngħid li aħna f’Mejju lestejna d-diskussjoni fuq dan is-suġġett. Smajna lil diversi stakeholders u kellna wkoll lill-GWU li dakinhar kienu qalulna wkoll li kienu qed jaħdmu fuq dan l-istudju, li issa l-Onor. Buttigieg qed jikkonferma li huwa lest u li ġie ppubblikat. Għalhekk tajjeb li jkollna kopja tiegħu ħalli nżommuh mar-records tal-Kumitat. Rigward is-suġġeriment tiegħek Onor. Buttigieg, biex naraw li jekk hemm xi ħaġa li nistgħu nagħmlu referenza għaliha fir-rapport, nistgħu nagħmluha, però as such id-diskussjoni konna għalaqnieha f’Mejju ta’ din is-sena, u għalhekk għandna dan ir-rapport quddiemna. (Interruzzjonijiet) Diġà saret referenza għalih. Hekk hu. Li forsi nistgħu nagħmlu hu li niċċaraw ftit dak li semmiet l-Onor. De Giovanni dwar studji x’jistgħu jkunu u fejn se jwassluna. Ma nafx jekk l-Onor. Attard Previ xtaqitx tagħmel xi kumment? 

ONOR. GRAZIELLA ATTARD PREVI: Jiena kont se nirrakkomanda jew nissuġġerixxi jekk dokument bħal dan għandux jiġi mqassam mal-ministeri varji biex ikunu jistgħu jeħduh in konsiderazzjoni meta jkunu qed jagħmlu l-politika tagħhom?

IĊ-CHAIRPERSON: Onor. Attard Previ, skużani se nwaqqfek ftit għaliex naħseb dik kienet il-mistoqsija li kien imiss. Jiġifieri jekk aħna niġu biex naddottaw ir-rapport, x’se nagħmlu bih? Dak huwa suġġeriment validu għaliex dan ir-rapport mhux inżommuh għalina. Fil-fatt nistgħu npoġġuh fuq il-Mejda tal-Kamra u b’hekk ikun ippubblikat b’mod uffiċjali. Dan huwa rapport tal-Kumitat, jiġifieri jien se nqiegħdu f’isem il-Kumitat ladarba naddottawh. Imbagħad nistgħu nieħdu l-inizjattiva li nidentifikaw numru ta’ stakeholders li nistgħu ngħaddulhom kopja tiegħu biex jikkonsidrawh f’każ li jiġu biex ifasslu xi policies, eċċ. Jiġifieri dak huwa kumment validu u kien qisu l-pass li jmiss wara li aħna naqblu fuq dan ir-rapport. 

Nixtieq nifhem ftit aħjar l-iskop tal-istudji. Dak li qalet l-Onor. De Giovanni nifhmu u għandu l-validità tiegħu wkoll, fejn pereżempju wieħed jistaqsi lin-nies x’jixtiequ u ma jixtiqux jew x’jifhmu u ma jifhmux, però dan fejn se jwassalna? Kif qiegħed naraha jien hija xi ħaġa estensiva mhux ħażin. Dan qisek se tagħmel speċi ta’ survey xjentifiku, rappreżentattiv kemm jista’ ikun, u wieħed jara s-sens tiegħu. At this point, fejn wasalna fl-aħħar tad-diskussjoni, biex ngħidu hekk, jekk se nagħmlu xi ħaġa bħal din qisna se nerġgħu niftħu d-diskussjoni. Li forsi nistgħu nagħmlu hu li noħorġu a concluding remark li l-Kumitat iħossu komdu biha. Filwaqt li nifhem il-validità ta’ tali studji imma qisna se nerġgħu niftħu d-diskussjoni.

L-Onor. Katya De Giovanni. 

ONOR. KATYA DE GIOVANNI: Biex nifhem il-proċedura tal-Kumitat għax naħseb li aħna kollha qegħdin hawn l-ewwel darba; jiġifieri mhux se naqbdu diskussjoni u mbagħad nagħmlu sena niddiskutuha u nagħlquha? Forsi Sur President, tista’ tispjegalna ftit aħjar għax inti ilek ħafna f’dawn il-Kumitati u f’dan il-Parlament.  

IĊ-CHAIRPERSON: Il-punt hu li l-Kumitat jaddotta l-proċedura tiegħu. Jiġifieri as such m’hemmx xi regola partikolari u li bilfors irid isir hekk, però li kieku dan l-istudju għamilnieh fil-bidu tad-diskussjoni kien jgħinna aktar għax kien ikollna quddiemna dik id-data li toħroġ minnu. Fl-opinjoni tiegħi tali studju at this point mhux se jgħinna daqshekk fid-diskussjoni għax id-diskussjoni saret diġà. Ovvjament wieħed irid jara wkoll x’riżorsi hemm u lil min se nqabbdu biex jagħmlu. Naħseb ukoll li tajjeb li nitkellmu fuqhom għax is-suġġeriment jista’ jgħodd għal suġġetti oħra, però naħseb iktar milli niftħu d-diskussjoni forsi nagħmlu kumment li l-ewwel nett anke bħala Kumitat nirringrazzjaw lil dawk kollha li ġew quddiemna. 

Nifhmu ftit ir-realtà tal-inflazzjoni, li primarjament hija inflazzjoni importata, u naħseb fuq din nistgħu naqblu. Però mhu se npoġġi kliem f’ħalq ħadd. Inħeġġu lill-Gvern u l-organi tal-Gvern sabiex ikomplu jsegwu mill-qrib l-iżviluppi tal-inflazzjoni. Hawnhekk qiegħed nitfa’ xi ideat biex naħsbu fuqhom. Apparti minn hekk, il-Gvern għandu jibqa’ isostni lill-iktar persuni vulnerabbli, naturalment skont kif  jiżviluppaw l-affarijiet. U dawk li jaħdmu f’dan il-qasam, mhux biss l-entitajiet governattivi imma anke l-NGOs u s-sħab soċjali, għandhom ikomplu jsegwu dan il-qasam u jagħtu s-sehem tagħhom. Fil-fatt aħna rajna li hemm min ta’ kuljum jipprova jgħin familji li jkollhom il-bżonnijiet tagħhom. Jiġifieri naħseb tajjeb li wieħed ikompli jħeġġiġhom u jirringrazzjahom tal-impenn volontarju tagħhom. Ovvjament dan li għedt huwa kollu miftuħ għad-diskussjoni.

Rimarki? L-Onor. Graziella Attard Previ.

ONOR. GRAZIELLA ATTARD PREVI: Biex ma nħallux barra dak li qiegħda tgħid l-Onor. De Giovanni nistgħu forsi fl-aħħar ngħidu li qegħdin nirrikonoxxu li minn dawn it-taħditiet kien hemm proprju nieqes il-vuċijiet tan-nies li qegħdin jintlaqtu mill-inflazzjoni. We acknowledge li hemm dan in-nuqqas. 

IĊ-CHAIRPERSON: Iktar rimarki? L-Onor. Albert Buttigieg.

ONOR. ALBERT BUTTIGIEG: Kemm nagħmel kjarifika għax inti għedt xi ħaġa li forsi jista’ ma jkunx ġie maqbul minn kull Membru. U hawnhekk qiegħed nirreferi għall-kumment li l-inflazzjoni hija importata. Filwaqt li nifhem li hija importata imma ma jfissirx li m’hemmx ukoll affarijiet li m’aħniex qed naqblu mal-Gvern dwar kif qegħdin isiru. Ma nistgħux ngħidu li hija esklussivament importata. Dik hi l-pożizzjoni personali tiegħi. 

IĊ-CHAIRPERSON: Jiena għedt li l-issue tal-inflazzjoni primarjament hija importata, fis-sens li aħna nimportaw ħafna mill-affarijiet tagħna. U allura qed inħallsu għal dawn l-ispejjeż. F’waħda mil-laqgħat qalulna li l-fuel għadu għoli imma ma kenux qegħdin jirreferu għall-fuel lokali għaliex nafu li l-prezz tiegħu baqa’ l-istess. Dawn kienu qed jirreferu għall-prezz tal-fuel li jħallsu meta jittrasportaw l-affarijiet mill-Ewropa lejn Malta. Aktar rimarki? L-Onor. Davina Sammut Hili. 

ONOR. DAVINA SAMMUT HILI: Naqbel mal-kollega tiegħi, l-Onor. Attard Previ, fejn għandna nirrikonoxxu l-fatt li dan is-suġġeriment nistgħu nużawh għal suġġetti oħra, ovvjament fejn hu possibbli. Nistgħu wkoll dan ir-rapport niċċirkolawh mal-għaqdiet li ġew jitkellmu f’dan il-Kumitat biex aħna nuruhom li min-naħa tagħna, bħala Kumitat, qegħdin niflu l-kummenti tagħhom. U forsi niċċirkolawh ukoll mal-ministeru konċernat biex anke bħala ministeru jkun qed jirrikonoxxi x-xogħol tagħna, li fl-aħħar mill-aħħar kien wieħed profond għax ma kenitx diskussjoni ħafifa imma kienet diskussjoni fejn iltqajna ma’ ħafna entitajiet, għaqdiet governattivi kif ukoll NGOs. Naħseb b’hekk inkunu nistgħu nagħlqu din id-diskussjoni filwaqt li ngħaddu l-punti li ħarġu minn dawn il-laqgħat lill-ministeri u d-dipartimenti konċernati. 

IĊ-CHAIRPERSON: Iktar rimarki? L-Onor. Katya De Giovanni.

ONOR. KATYA DE GIOVANNI: Min-naħa tiegħi għandi żewġ rakkomandazzjonijiet. L-ewwel nett li forsi nisħqu ftit iktar fuq programmi ta’ financial literacy biex in-nies jifhmu x’jiġifieri meta qed nitkellmu fuq l-inflazzjoni. U dan għaliex ħafna drabi, anke aħna l-politiċi, nużaw kliem tekniku u m’aħniex nispjegaw biżżejjed x’jiġifieri dawn it-terminoloġiji kollha. Bħala persuna fil-politika nixtieq li n-nies jipparteċipaw iktar u għaldaqstant jifhmu xi jkun qed jingħad. 

It-tieni rakkomandazzjoni hija li hawnhekk kien hawn punt fejn tkellmu fuq l-importazzjoni tal-ħaddiema barranin. Naf li l-Gvern se jkun qed jieħu xi miżuri fejn jidħol dan il-qasam, u allura nixtieq li jkun hemm iktar taħriġ u iktar kontroll tan-nies li jkunu qegħdin jaħdmu f’dawn it-temping agencies. B’hekk meta nkunu qegħdin nimportaw, jekk il-pajjiż għandu bżonn ammont ta’ nies barranin, dawn in-nies jiġu importati b’ċerta serjetà, u allura jsir il-profiling tagħhom, isir human resources real and proper, kif għandu jkun, biex verament isibu posthom hawn Malta dawn in-nies, u jkunu qegħdin jaħdmu b’tali mod li jista’ ikollhom karriera f’pajjiżna u mhux biex jimlew void biss. 

IĊ-CHAIRPERSON: Il-kliem “importazzjoni ta’ ħaddiema” jdejjaqni għax l-importazzjoni hija fuq prodotti u mhux fuq ħaddiema. Il-persuni jiċċaqilqu skont fejn ikollhom l-opportunità ta’ xogħol, u allura mhijiex kwestjoni ta’ importazzjoni. Dwar it-temping agencies nista’ ngħid li smajthom jien ukoll l-istqarrijiet tal-Gvern u donnu li l-Gvern qed ifassal xi tibdil leġislattiv biex jirregola t-temping agencies. Għalhekk wieħed jistenna l-eżitu tagħha. Ir-referenza għall-ħaddiema barranin ...

ONOR. KATYA DE GIOVANNI: Qiegħda punt Nru 3, fil-paġna ta’ qabel tal-aħħar.

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: Naqbel perfettament mal-kollega tiegħi, l-Onor. De Giovanni, u forsi nista’ nagħmel osservazzjoni hawnhekk. Kienu mistiedna diversi persuni minn diversi setturi tal-ħajja, li huwa tajjeb, imma meta ġejna biex nitkellmu fuq ir-rifuġjati jew fuq third country nationals ma kien hemm ħadd li qed jirrappreżentahom u jgħid il-verżjoni tagħhom fuq kif qed jgħixu. U kif nafu r-realtà tagħhom hija ftit iktar diffiċli. 

IĊ-CHAIRPERSON: Onor. Buttigieg, fuq liema punt qiegħed tirreferi?

ONOR. ALBERT BUTTIGIEG: Hawnhekk hawn il-lista tal-esperti li ġew jitkellmu fuq dan is-suġġett, u fost l-esperti ma kienx hemm NGOs li jaħdmu mar-rifuġjati jew ma’ dawn il-persuni. 

IĊ-CHAIRPERSON: Onor. Buttigieg, naħseb li joqrob lejn dak li qed tgħid inti kienet meta kellna l-GWU li qalulna li għandhom sezzjoni li tieħu ħsieb il-ħaddiema barranin. Jekk niftakar sew kienu qalulna li għandhom sezzjoni li tirrappreżenta l-interessi tal-ħaddiema barranin. Għandi nifhem li jirrappreżentawhom primarjament fuq il-post tax-xogħol, però b’xi mod jew ieħor il-persuna hija sħiħa u allura jista’ ikun ukoll li dawn it-tip ta’ issues jaslu għandhom ukoll. Mhuwiex eżatt il-punt li qed issemmi inti imma joqrob lejh.

ONOR. ALBERT BUTTIGIEG: Il-punt tiegħi huwa fis-sens li jekk kellna NGOs bħalma hi l-Caritas u fondazzjonijiet oħra li jitkellmu fuq l-interessi tan-nies vulnerabbli, għandna wkoll NGOs li jitkellmu u jagħmlu advocacy għal dawn il-persuni li ġejjin minn kulturi differenti u li allura r-realtajiet tagħhom huma xi ftit jew wisq differenti. U qegħdin nagħmlu r-rakkomandazzjonijiet fuqhom ukoll għaliex fl-aħħar mill-aħħar qegħdin nitkellmu fuqhom ukoll. 

IĊ-CHAIRPERSON: Wieħed irid iżomm ir-remit tad-diskussjoni li kellna, u d-diskussjoni ma kenitx miftuħa daqshekk. 

ONOR. ALBERT BUTTIGIEG: Imma huma familji wkoll!

IĊ-CHAIRPERSON: Bla dubju, imma s-suġġett kien fuq kif l-inflazzjoni qiegħda tolqot lill-familji. Dawn qed jgħixu Malta, huma persuni, huma familji, u allura iva, il-kumment tiegħek ġie nnotat. 

Dr Elaine Burmingham.

DR ELAINE BURMINGHAM (Research Analyst mal-Kumitat): Kien hawn rappreżentanta tal-Università li semmiet dawn il-familji li mhumiex daqshekk konvenzjonali. Fil-fatt minbarra r-rifuġjati semmiet ukoll il-ħabsin u r-realtajiet li dawn in-nies qed jgħixu u li forsi l-inflazzjoni taffettwahom agħar minn familji oħra. 
ONOR. ALBERT BUTTIGIEG: Napprezza li qegħdin jissemmew, imma hemm differenza bejn li wieħed isemmi lil xi ħadd u li xi ħadd qed jagħmel advocacy għalihom. Barra minn hekk l-inflazzjoni qiegħda tolqot lilhom ukoll għax huma wkoll persuni u familji. Jekk wieħed jara d-data tal-food banks u tas-soup kitchens isib li għandek aktar minn 50% li huma persuni ġejjin minn dawn il-postijiet ... 

DR ELAINE BURMINGHAM: Fil-fatt issemmew ukoll ...

ONOR. ALBERT BUTIGIEG: ... u allura tajjeb li nagħtuhom vuċi wkoll.

IĊ-CHAIRPERSON: Il-punt li qed issemmi Dr Burmingham huwa validissimu. Dwar il-food banks, meta staqsejniehom għal tali statistika, kienu qalulna li hemm numru sostanzjali ta’ Maltin u barranin li jagħmlu użu minnhom. Kif qed tgħid inti, kellna persuna li semmiet dan il-punt, però it was touched upon u mhux li kien diskuss fid-dettall. Jekk m’hawnx iktar kummenti fuq ir-rakkomandazzjonijiet jew il-konklużjoni nixtieq li l-kelma “importati” nibdluha u minflok ngħidu “jinġiebu”. 

ONOR. KATYA DE GIOVANNI: Dik qiegħda kif qaluha huma.

IĊ-CHAIRPERSON: Mela le, jekk qaluha huma nħalluha kif inhi. 

ONOR. KATYA DE GIOVANNI: Però tista’ tkun rakkomandazzjoni. 

ONOR. ALBERT BUTTIGIEG: Min-naħa l-oħra ma jfissirx li għax qaluha huma hija korretta. Ma naħsibx li hija espressjoni politikament korretta.  

ONOR. KATYA DE GIOVANNI: Nistgħu nagħmlu rakkomandazzjoni?

IĊ-CHAIRPERSON: Jekk ma jkunx hemm oġġezzjoni li nbiddluha, allura nbiddluha, m’għandix problemi fuqha.  

ONOR. KATYA DE GIOVANNI: Jiena kieku nħalliha hekk imma mbagħad nagħmel rakkomandazzjoni li għandna nbiddlu ċerta terminoloġija.

ONOR. ALBERT BUTTIGIEG: Naqbel mal-Onor. De Giovanni.

IĊ-CHAIRPERSON: Hekk hu. Naf li Dr Burmingham ħadet nota ta’ dak li għedna u allura nixtieq li tfassal konklużjoni minn dak li għedna u tgħaddihielna permezz ta’ email. Imbagħad nagħtuha l-feedback fuqha u wara nkunu nistgħu naddottaw ir-rapport kif maqbul. Fil-laqgħa li jmiss napprovaw ir-rapport għall-formalità, però sadanittant nitolbok tħejji paragrafu konklussiv li m’għandux għalfejn jieħu fit-tul. Kif ikun approvat jitqiegħed fuq il-Mejda tal-Kamra – kif issuġġeriet l-Onor. Attard Previ - bħala rapport tal-Kumitat. U għalhekk importanti li naddottawh. Nifhem li l-membri tal-media ġieli jkunu wkoll interessati f’dawn ir-rapporti, u allura wara li napprovaw il-konklużjonijiet tiegħu, naħseb li għall-formalità tajjeb li jkun approvat qabel ma jiġi ppubblikat. Wara ngħadduh lill-ministeri jew lill-istakeholders u forsi nħejju ittra fejn inħeġġuhom sabiex jikkonsidraw ir-rakkomandazzjonijiet li fih dan ir-rapport. Naqblu? (Onor. Membri: Iva)


SUĠĠETTI LI GĦANDHOM JIĠU DISKUSSI MILL-KUMITAT

IĊ-CHAIRPERSON: It-tielet item fuq l-aġenda huwa fuq suġġetti oħrajn li għandhom jiġu diskussi mill-Kumitat. Infakkar li fl-ewwel laqgħa tal-Kumitat konna għamilna lista pjuttost estensiva fuq is-suġġetti li rridu niddiskutu. Konna qbilna li nibdew bl-issue tal-inflazzjoni, kif fil-fatt għamilna. Sadanittant daħħalna suġġetti oħra kif ukoll kellna laqgħat konġunti ma’ kumitati oħrajn. Bħala suġġeriment għad-diskussjoni li jmiss, nixtieq li nittrattaw ftit is-suġġett taċ-childcare; l-effetti taċ-childcare, il-bżonn taċ-childcare jew le. Il-pros and cons għat-tfal u għall-familja u allura ċ-childcare neħduh b’mod wiesa’.

Ma ninsewx ukoll lil min jipprovdi s-servizz, jiġifieri mhux qed nitkellem dwar min jinvesti, imma qed nitkellem ukoll dwar min ikun mat-tfal ta’ kuljum, x’inhuma l-bżonnijiet tagħhom, eċċ. Nixtieq li neħduh minn dan  l-aspett. Jiġifieri neħduh daqsxejn minn dan l-aspett. Ovvjament nixtieq nisma’ is-suġġerimenti tagħkom u forsi ssemmu xi suġġetti oħra li nistgħu niddiskutu wara.  

L-Onor. Graziella Attard Previ.

ONOR. GRAZIELLA ATTARD PREVI: Nissuġġerixxi li wara li niddiskutu ċ-childcare nibdew niddiskutu l-parental alienation. Din hija realtà li dejjem qiegħda tikber minħabba li sfortunatament in-numru ta’ separazzjonijiet - kemm jekk koppja hijiex f’rabta ta’ żwieġ jew inkella f’relazzjoni oħra - qegħdin jiżdiedu. U allura meta l-istituzzjoni tal-familja qiegħda titkisser, qiegħda tinħoloq din iċ-ċirkostanza li forsi fil-passat ma tantx konna nisimgħu biha. Illum anke l-qrati tagħna qegħdin jirrikonoxxuha. 

L-agħar ħaġa f’dan kollu hija li l-aktar li qed ibatu huma t-tfal. U allura naħseb li aħna għandna obbligu sagrosant li kemm jista’ ikun nagħrblu x’inhu jiġri, ħalli fejn hu possibbli nevitaw din it-tbatija li qed jgħaddu minnha t-tfal tagħna. Irridu niftħu din id-diskussjoni biex nifhmu x’inhu jiġri u forsi nifhmu wkoll kemm hi kbira din il-problema. Imbagħad meta nibdew nifhmu l-kuntest u x’inhu jiġri f’din iċ-ċirkostanza, nispera li nkunu nistgħu noħorġu wkoll b’numru ta’ rakkomandazzjonijiet. L-għan aħħari tiegħi hu li noħorġu b’rakkomandazzjonijiet biex intaffu din is-sitwazzjoni kemm jista’ ikun malajr. 

IĊ-CHAIRPERSON: L-Onor. Davina Sammut Hili.

ONOR. DAVINA SAMMUT HILI: Is-suġġett li semmiet il-kollega kont ipproponejtu wkoll fil-Kumitat Permanenti dwar l-Affarijiet Soċjali u għalhekk anke min-naħa tiegħi nenfasizza li dan is-suġġett għandu jiġi diskuss kemm jista’ ikun malajr. Forsi nistgħu nagħmlu laqgħa konġunta bejn dawn iż-żewġ kumitati biex ma jkunx hemm overlapping tax-xogħol li jsir. 

ONOR. GRAZIELLA ATTARD PREVI: Ma nafx jekk għandniex nagħmluh konġunt jew inkella nħalluhx f’dan il-Kumitat biss. 

IĊ-CHAIRPERSON: Iż-żewġ kumitati, kemm tal-Familja kif ukoll tal-Affarijiet Soċjali jista’ ikun hemm xi overlapping fihom, però il-Kumitat tal-Affarijiet Soċjali jista’ jiddiskuti temi ħafna iktar wesgħin minn dan il-Kumitat. Naturalment din hija kwestjoni ta’ kif wieħed jippjana d-diskussjoni. Nistgħu nipprovaw inżommu kemm jista’ ikun temi marbutin mal-familja għal dan il-Kumitat peress li l-qasam soċjali huwa iktar mifrux u iktar wiesa’ għax jista’ jiddiskuti affarijiet li m’għandniex kumitat għalihom, fosthom l-edukazzjoni, eċċ. Imma nerġa’ ngħid li hija kwestjoni ta’ kif nippjanaw l-affarijiet. Aħna nzertajna għandna żewġ Membri li qegħdin ukoll fil-Kumitat Permanenti dwar l-Affarijiet Soċjali, jiġifieri in a way hemm l-overlap tal-Membri sa ċertu punt, però hija kwestjoni ta’ kif wieħed jippjana ftit. Nifhem li l-Kumitat dwar l-Affarijiet Soċjali għandu għad-diskussjoni temi oħrajn, hux hekk?

ONOR. KATYA DE GIOVANNI: Hekk hu imma l-lista tas-suġġetti mhijiex qiegħda magħna llum.

IĊ-CHAIRPERSON: Imma hemm temi oħra li wieħed jista’ jiddiskuti?

ONOR. KATYA DE GIOVANNI: Eżatt. 

ONOR. GRAZIELLA ATTARD PREVI: Jiġifieri dan is-suġġett se jiġi diskuss f’dan il-Kumitat? 

IĊ-CHAIRPERSON: Iva, inħalluh għal dan il-Kumitat. Nibdew bl-issue taċ-childcare, fejn nipprovaw nallokaw għalih tlieta jew erba’ laqgħat. Nagħmlu lista ta’ min nixtiequ nistiednu u nġibu tnejn jew tliet mistednin għal kull laqgħa. Kull Membru jista’ jibgħat l-ismijiet lis-Segretarju tal-Kumitat u mbagħad la jkollna l-lista sħiħa naqsmuha flimkien. Fl-ewwel laqgħa tajjeb li jkollna overview tas-sitwazzjoni; kif jaħdmu dawn iċ-ċentri, kemm għandna minnhom, x’inhuma l-issues li qed jaraw, anke mill-aspett organizzattiv, u jekk għandniex biżżejjed ċentri għax kultant nisma’ li wħud miċ-ċentri huma fully booked. Imbagħad nibdew ninvestigaw ftit u nidħlu f’aktar dettall.  

ONOR. GRAZIELLA ATTARD PREVI: Ir-remit taċ-childcare taħt l-Education qiegħed?

ONOR. ALBERT BUTTIGIEG: Taħt l-FES.  

DR ELAINE BURMINGHAM: Hemm il-Commission u hemm l-FES bħala l-awtorità kompetenti.  

IĊ-CHAIRPERSON: Naħseb li hemm tnejn, tliet ministeri għax il-Finanzi wkoll naħseb li għandhom xi interface partikolari fiha.  

ONOR. ALBERT BUTTIGIEG: Suppost l-FES għax hi tieħu ħsieb.  

ONOR. GRAZIELLA ATTARD PREVI: L-FES taqa’ taħt l-Education?
ONOR. ALBERT BUTTIGIEG: Iva. 

IĊ-CHAIRPERSON: Mill-informazzjoni li għandi l-impjegati mhumiex meqjusa li jaqgħu taħt l-aspett edukattiv imma taħt l-aspett soċjali. Mhux qed ngħid għall-ħaddiema tal-FES għax il-ħaddiema tal-FES jaqgħu taħtha imma qed nitkellem fuq dawk li huma service providers oħrajn, inkluż il-privati. Allura jista’ ikollna tnejn, tliet ministeri hawnhekk ħalli naraw ftit x’qed jiġri. Din tista’ tkun waħda mill-proposti tagħna, li forsi iktar jaqbel li b’xi mod jew ieħor ikun hemm iktar ċentralizzazzjoni milli wieħed jifrex. 

Imbagħad wara naqbdu s-suġġett li ġie propost kemm mill-Onor. Attard Previ kif ukoll mill-Onor. Sammut Hili u ċjoè il-parental alienation. Anke hawnhekk ikun tajjeb li nibdew nippreparaw ftit. Issa jekk taqblu forsi nibdew niltaqgħu b’mod aktar regolari. Ovvjament irridu nikkoordinaw biex ma jkunx hemm kumitati oħra għax naf li kulħadd għandu kumitati oħra.  
ONOR. KATYA DE GIOVANNI: Nistgħu niltaqgħu forsi dejjem nhar ta’ Erbgħa; ġimgħa jkun hemm il-Kumitat dwar l-Affarijiet Soċjali u ġimgħa jkun hemm il-Kumitat dwar il-Familja. 

IĊ-CHAIRPERSON: L-intenzjoni hi li nipprovaw niltaqgħu aktar regolarment għax jekk niltaqgħu kull ġimagħtejn ifisser li għandna xahrejn, tlieta biex inlestu suġġett.

ONOR. GRAZIELLA ATTARD PREVI: Jew kull tliet ġimgħat.

IĊ-CHAIRPERSON: Kont se ngħid jekk għandniex niltaqgħu kull ġimgħa ħalli nkunu  nistgħu nagħlqu suġġett ...

ONOR. GRAZIELLA ATTARD PREVI: Kull ġimgħa? Kollox sew.  

IĊ-CHAIRPERSON: Biex ma ndumux fuq suġġett u nibdew is-suġġett l-ieħor.

ONOR. GRAZIELLA ATTARD PREVI: Kollox sew. Imma issa għandna d-diskussjoni tal-Baġit.

ONOR. DAVINA SAMMUT HILI: Fuq dan is-suġġett nistgħu niltaqgħu regolari? Jekk imbagħad naraw li m’hemmx għalfejn li niltaqgħu daqshekk ta’ spiss ....

IĊ-CHAIRPERSON: Ejja naraw daqsxejn l-iskeda tal-Baġit kif se tkun għax ovvjament kull Membru jkun involut f’dik id-diskussjoni u naraw ikunx possibbli jew le li niltaqgħu aktar spissi. Mela qed naqblu li l-ewwel suġġett għandu jkun dak taċ-childcare u mbagħad warajh nibdew niddiskutu l-parental alienation. Bħala Affarijiet Oħra ma jidhirx li għandna xi ngħidu u għalhekk nirringrazzja lil kull min ħa sehem f’din il-laqgħa u naġġornaw għal data li tiġi komunikata iktar tard. Nirringrazzjak.

Fil-5:45 p.m. il‑Kumitat aġġorna għal data li kellha tiġi komunikata aktar tard.

